
Киемнәрне бу кадәр бәһале, ягъни кыйммәт булса 
да карау өчен кыланусыз, әмма озак тузучан булган 
нәрсәләрдән сайлагыз! Төсе гүзәл, чыдавы аз булган 
киемнәрне сайлау — дөнья гыйлемен белмәү галәмәтедер. 
Хәлегезгә лаек булмаган, дәрәҗәгезгә яраклы яки 
вакытына туры килмәгән киемнәрне кимәгез! Мода 
сөйләмәгез, мода ишетмәгез, мода белән гамәл кылмагыз, 
мода белән белеш булмагыз! Мода исерткеч вә яки отыш 
уенының бер төре булып, аңа дучар булган кеше, үзе 
һәлак булмый торып, аннан аерыла алмас. Киемлек алган 
вакытыгызда, әйберләрнең хаклары белән гомерләрне 
бәрабәр китереп хисап итегез вә кайсысы арзан булса 
— шуны ихтыяр итегез! Һәрникадәр мөбах, ягъни ярый 
торган зиннәтләрдә зарар булмаса да, киемнәрегезгә 
хушбуй түгеп йөрмәгез, бәлки тәнегезне, киемегезне 
пакь йөртергә гадәтләнегез! Кием кию турысында 
үзегезгә иш булмаган кешеләргә саескан кебек иярмәгез! 
Киемнәрегез белән мактанмагыз! Киемнәрне камиллек 
санамагыз. Башкаларның киемнәренә мәсхәрә күзе 
белән карамагыз, халык алдында киемнәрегезгә карап 
тормагыз, күңеле кибәк белән тулы кешенең тышы ефәк 
булуында бер мәгънә дә юк икәнлеген һичбер вакыт 
онытмагыз! Бик кыскан вә иркен киемнәрне кимичә, 
бәлки башны кызудан, аякларны салкыннан саклар 
рәвештә булган киемнәрне ихтыяр итегез.

Риза ФӘХРЕДДИН (“Әхлак гыйлеме”ннән)

ТЫШЫҢ ЕФӘК БУЛСА ДА...ТАРИХ – БЕЗГӘ, БЕЗ – ТАРИХКА КАЙТАБЫЗ 
ТР мөселманнары Диния 

нәзарәтенә “Казан басма” исемле 
махсус эшләнгән дизайнлы 
компьютер шрифты нигезендә 
җыелган Коръән басмасының 
электрон нөсхәсе тапшырылды. 
Әлеге  истәлекле  вакыйга 
уңаеннан “Татар-информ” 
м ә г ъ л ү мат  а ге н тл ы г ы н д а 
м ат бу г ат  оч р а ш у ы  у зд ы . 
Журналистларның сорауларына 
Тат арст ан  мөфтие  Камил 
хәзрәт Сәмигуллин, Мәрмәрә 
университетының “Илаһият” 
факультеты деканы, доктор, 
шрифтны төзүче Мөхәммәд 
Абай һәм мөфти урынбасары, 

нәзарәтнең “Хозур” нәшрият йорты җитәкчесе Ришат Хәмидуллин җавап бирделәр. «Казан 
басмасын» чыгару — мөфтиятнең Идел буе Болгар дәүләтендә ислам кабул ителүнең 1100 еллыгына 
әзерлек кысаларында иң зур һәм мөһим башлангычларының берсе.

– Бу эш моннан бик күп еллар элек үк башланырга тиеш иде, – диде Камил хәзрәт. – Билгеле 
булганча, “Казан басмасы” – мөселманнар тарафыннан типография ысулы белән бастырылган 
беренче Коръән ул. Мөселманнар арасында хәтта шундый гыйбарә бар: “Коръән Хиҗазда 
иңгән, Истанбулда язылган, Каһирәдә укылган, Казанда бастырылган!” “Казан басмасы”ның 
типографик шрифтын ислам дөньясы бик яратып кабул итә, шуңа күрә ул бөтен Җир шары буйлап 
тарала башлый. Әмма хаталар булу сәбәпле, Муса Бигиев һәм башка зур галимнәр басманы 
камилләштерергә хыяллана, 1909 елда Казанда бу уңайдан фикер алышу өчен 300гә якын дин 
галиме җыела. Алар арасында Муса Бигиев, Әхмәтһади Максуди, Шәйхелислам Хәмиди кебек зур 
галимнәр була. Бу хакта иске имляда язылган “Тасхих ресми хат” китабыннан укып була. Галимнәр 
беренче җыелуда гына мәсьәләне хәл итеп бетерә алмый һәм азрак состав белән тагын бер атнадан 
җыела. Сөйләшүнең нәтиҗәсе буларак, бер комиссия оеша – “Казан басмасы”нда төзәтергә кирәк 
булган 57 урын табыла. Төрле сәбәпләр аркасында (беренче чиратта, инкыйлаб чыгу сәбәпле), эш 
тәмамланмыйча кала. 

Шрифтны төзүче Мөхәммәд Абай исә заманында Төркиягә «Казан басмасыннан» башка 
бернинди мөсхәфләр кертелмәве хакында, татарларның дөньякүләм мөселман мәдәниятендә тоткан 
олы урыны хакында сөйләде. 

(ТР МДН мәгълүматларыннан)

Идел буе Болгар 
дәүләтендә Ислам ди-
нен кабул итүнең 1100 
еллыгы, Татарстанда 
туган телләр hәм ха-
лыклар бердәмлеге 
елы кысаларында, 30 
октябрь көнне мөхтә-
сибәт белән бергәлектә 
“Сөембикә” мәчетендә 
мөнәҗәтчеләр бәйгесе 
уздырыла. Катнашыр-
га теләүчеләр өстәмә 
мәгълүматны 8 917-
274-74-62  телефонына 
шалтыратып белә ала.

ЧАЛЛЫ ЯҢАЛЫКЛАРЫ
***

Ислам динен 
кабул итүнең 
1100 еллыгы-
на багышлап, 
“Чишмә” мәче-
тендә кыз ба-
лалар арасында 
рәсем бәйгесе 
у з д ы р ы л д ы . 
Бер үк төрле 

баллар җыйган өч кызга беренче урын бирелде, аларга бүләкләр 
тапшырылды. 

***
Шушындый ук кысаларда, мәчет биләмәсен җыештыру буенча 

“Туфан” мәчетендә өмәләр оештырылды.
Аллаһы Тәгалә һәрберебезнең кылган изге гамәлләрен кабул 

кылсын!



Аллаһы Тәгалә Коръәни-Кәримдә әйтә: 
21.107. «Ий Мөхәммәд галәйһиссәлам, Без сине 
җибәрмәдек, мәгәр галәмнәргә рәхмәт өчен 
генә җибәрдек».

Мөхәммәд (с.г.в.) кешеләрдән һәм җеннәрдән 
булган мөселман һәм мөселман булмаганнарның 
барчасы өчен дә Аллаһы Тәгалә тарафыннан 
бирелгән бер рәхмәттер. Ул мөэминнәргә Аллаһы 
Тәгаләнең бүләге. Аллаһы Тәгалә Коръәни-
Кәримдә әйтә: 3.164. «Аллаһы Тәгалә мөэминнәргә 
үзләреннән пәйгамбәр күндереп зур нигъмәтләр 
бирде, пәйгамбәр мөэминнәргә Аллаһуның 
аятьләрен укыр, аларны мөшриклектән, бидәгать 
вә башка нәҗесләрдән пакълар, дәхи Коръәнне һәм 
шәригать хөкемнәрен өйрәтер, гәрчә алар Коръән 
иңмәс борын ачык адашуда булсалар да».

Чынлап та Мөхәммәд (с.г.в.) халыклар 
бозылган, дөнья пычранган вакытта пәйгамбәр 
булып килә һәм кыска гына вакыт эчендә беренче 
чиратта гарәпләрне һәм аннан соң алар мисалында 
башка халыкларны мөшриклектән, бидәгать 
һәм башка нәҗесләрдән пакълый, кешелекне 
моңа  кадәр  күрелмәгән 
югары дәрәҗәләргә күтәрә. 
Ул кешеләрнең, милләтләрнең 
берсе берсеннән өстен түгел 
икәнлеген күрсәтә, Аллаһы 
Тәгалә каршында өстенлек, 
аермалык фәкать тәкъвалык 
белән генә булуы мөмкин икәнлеген аңлата. Аның 
Минада сөйләгән хотбәсендә әйткәннәре үзеннән 
соң килгән халыкларга бер нәсихәт, күрсәтмә 
булып тора. 

Ул әйтә: «Әй кешеләр! Чынлыкта сезнең 
Раббыгыз бер, һәм атагыз бер. Гарәпнең гарәп 
булмаган кешедән һәм гарәп булмаган кешенең 
гарәптән, ак тәнленең кара тәнледән һәм кара 
тәнленең ак тәнледән өстенлеге юк! Бер кешенең 
икенче кешедән өстенлеге фәкать тәкъвалыкта 
гына булырга мөмкин».

Бу хәдистә кешеләр арасындагы аерманың 
фәкать тәкъвалыкта гына икәнлеге ачык күренә. 
Кеше күпме күбрәк Аллаһы Тәгаләдән курыкса, 
ул шулкадәр өстенрәк. Аллаһы Тәгалә Коръәни-
Кәримдә әйтә: 49.13. «Чынлыкта, Аллаһы 
хозурында хөрмәтлеләрегез Аллаһудан куркып 
гөнаһлардан сакланучыларыгыз».

Хәтта пәйгамбәребез (с.г.в.) турында Аллаһы 
Тәгалә Коръәни-Кәримдә аның башкалар кебек 
үк кеше булуын һәм аның да өстенлеге фәкать 
Аллаһыга булган ышанычында, шул ышанычны 
башкаларга җиткерүендә генә булуын әйтә. 
Аллаһы Тәгалә әйтә: 18.110. “Әйт: «Мин сезнең 
кебек бер кешемен, миңа Аллаһыдан вәхий 
булды, сезнең Иләһегез барча яшәешкә бер генә 
Иләһә», дип.

Аллаһы Тәгалә кешеләр арасыннан Мөхәммәд 
Мостафа (с.г.в.)не пәйгамбәр итеп сайлап ала, аңа 
Үзенең барлыгын-берлеген кешеләргә җиткерү 
вазыйфасын йөкли. Аллаһы Тәгаләдән курку, 
Аңа ышану пәйгамбәребез (с.г.в.)гә тормыш алып 
баруга комачауламый, киресенчә, ул башкаларга 
үрнәк була. Ничә гасыр буена күпме кеше 
үзләренең тормышларын аның мисалында алып 
барырга тырышалар һәм шул тырышучылар 
җир йөзендә дә, ахирәттә дә уңышка ирешүче 
иң бәхетлеләр. Халкы Аллаһының илчесе (с.г.в.)
гә иярүче дәүләтләр алга китәләр, читләшүчеләр 
юкка чыгалар. Пәйгамбәребез (с.г.в.)нең тормыш 
юлы фәкать Аллаһыга ышанып алып барганда 
хаклыкны табарга мөмкин икәнлекне күрсәтә. 
Бүген кайберәүләр: «Дин генә түгел бит, Коръән, 
намаз укып кына тормыш бармый», дип әйтүчеләр 
бар. Әмма пәйгамбәребез (с.г.в.)нең тормышына 
карасыннар: ул Коръәнне, намазны иң күп 
укучы гына түгел, бәлки башкаларга өйрәтүче 
дә булган. Әмма ул кешелек тарихында үзенең 
әхлагы, тормыш алып баруы белән кабатланмас 

мисал булып булып тора һәм кыямәт көненә кадәр 
андый мисал булмаячак. Ә бит Гайшә анабыздан 
пәйгамбәребез (с.г.в.)нең холкы турында сорагач, 
ул: «Аның холкы Коръән иде», дип җавап биргән. 
Коръән, намаз укып дөньябызга кимчелек килер 
дип куркасы юк, дөньяга иң канәгать булган, 
иң күп шөкер итүче һәм дә Аллаһы Тәгаләне 
иң күп мактаучы, Аңа итагать итүче кеше дә 
пәйгамбәребез (с.г.в.) булган. Кеше Коръән 
укып кына, пәйгамбәребез (с.г.в.)нең тормышын 
өйрәнеп, ул алып килгән шәригатькә ияреп 
кенә тормышын дөрес алып бара, дөнья һәм 
ахирәт дәрәҗәләренә ирешә ала. Шуңа күрә дә 
аның тормышын, сирасын өйрәнү кеше өчен 
зур әһәмияткә ия. Аллаһы Тәгалә әйтә: 33.21. 
«Чынлыкта, Аллаһы рәсүлендә сезгә иярергә 
тиешле булган күркәм холык вә яхшы сыйфатлар 
бардыр, Аллаһыдан сәвабны һәм ахирәттә 
җәннәтне өмет иткән хәлдә. Аллаһуны күп зекер 
итүче мөэминнәр өчен».

Аллаһы Тәгалә кешеләрне төрле төстә, төрле 
дөньяви дәрәҗәләргә, байлыкка ия булучылар 
итеп яраткан. Дөньяда бер кеше икенче кешегә 
мисал була алмый. Мәсәлән, байлыгы, дәрәҗәсе 
барлар буйсынып эшләүче, яисә мохтаҗ кешеләр 
белән, җылы якларда яшәүчеләр салкын якларда 
яшәүчеләр белән, яшәү рәвешләре төрлечә булу 

сәбәпле, бер-берсенә үрнәк була алмыйлар. 
Әмма  пәйгамбәребез (с.г.в.) байларга да, 
ярлыларга да, көньякта яшәүчеләргә дә, төньякта 
яшәүчеләргә дә, ягъни бөтен кеше өчен дә үрнәк. 
Кешеләр аның күркәм сыйфатларына карап 
Аллаһының рәхмәте белән Ислам динен кабул 
иткәннәр. Аның юмартлыгы, киң күңеллеге, 
түбәнчелеге, кыюлыгы, акыллылыгы, гаделлеге, 
мәрхәмәтлелеге һәм башка бик күп сыйфатлары 
бүгенге көндә дә күпләрне гаҗәпләндерә, ислам 
диненә керүләренә сәбәп була.

Пәйгамбәребез (с.г.в.) бер кешегә ике тау 
арасындагы үзәнне тутырып торучы сарык көтүен 
бүләк итә. Мондый дәрәҗәдәге юмартлыкка 
гаҗәпләнгән бу кеше үзенең кабиләсенә кайта 
һәм: «Әй халкым! Ислам динен кабул итегез, 
Мөхәммәд ярлылыктан курыкмый торган кеше 
бирә торган бүләкләрне бирә», дип әйтә.

Курайш кәферләренең дәрәҗәле кешеләреннән 
булган Сафван ибне Өмәйәгә пәйгамбәребез 
(с.г.в.) 100 сарык бирә, аннары тагын 100не, 
аннары тагын 100не. «Аллаһ белән ант итәм, 

- дип искә ала Сафван, - 
Аллаһының илчесе беренче 
бүләген биргәндә минем 
өчен иң күрәлмас кешем иде. 
Әмма ул миңа бүләк бирде дә 
бүләк бирде һәм минем өчен 
иң сөекле кешегә әйләнде». 

Пәйгамбәребез (с.г.в.)нең юмартлыгы Сафванның 
Ислам дине кабул итүенә сәбәп була.

Б е р  м ә җ ү с и  ү з е н е ң  к ы л ы ч ы  бе л ә н 
пәйгамбәребез (с.г.в.)не үтерергә уйлый, 
әмма Аллаһы Тәгалә Үзенең илчесен саклый. 
Пәйгамбәребез (с.г.в.) үзенең киң күңеллелеге 
белән аны гафу итә. Ул үзенең кабиләсенә кайта, 
Ислам дине кабул итә һәм башкаларны да Ислам 
диненә өнди һәм аның кабиләдәшләренең күбесе 
аңа ияреп Ислам дине кабул итәләр.

Византия императоры Ираклий, Әбү Суфьянның 
пәйгамбәребез (с.г.в.) турында, ул беркайчан 
да хыянәт итми, кешеләргә бер Аллаһыга гына 
гыйбадәт кылырга боера, потларга табынудан, 
гыйбадәт кылудан тыя, намаз укуны, сәдака 
бирүне, пакълекне таләп итә, дигән сүзләренә 
җавап итеп: «Әгәр дә син әйткәннәр дөрес булса, ул 
бүген минем кулда булган нәрсәләргә ия булачак. 
Мин аның чыгачагын белдем, әмма аны сезнең 
берегез булыр дип уйламадым. Әгәр дә мин аның 
янына барып җитәремә ышансам, һичшиксез, 
аның белән очрашырга тырышыр идем, ә инде 
аның белән очрашсам, анын аякларын юар идем», 
дип әйткән.

(Ахыры газетаның киләсе санында)
Рөстәм хәзрәт ШӘЙХЕВӘЛИЕВ,

 Чаллының “Ак мәчет” имам-хатыйбы

АЛЛАҺЫ ТӘГАЛӘГӘ ВӘ ПӘЙГАМБӘРЕБЕЗ (С.Г.В.)ГӘ КАРАТА БУЛГАН ВАЗЫЙФАЛАРЫБЫЗ
Аллаһы Тәгаләгә карата булган вазыйфаларыбыз:

1. Аллаһның барлыгына һәм берлегенә ышану.
2. Аллаһ кушкан эшләрне эшләү.
3. Аллаһ тыйган эшләрдән тыелу.
4. Аллаһ биргән санаусыз нигъмәтләргә шөкер итү.
5. Аллаһны һәрнәрсәдән өстен күреп, Аллаһы Тәгаләне сөю хисен күңелгә 

урнаштыру.
6. Аллаһны сөюне Аллаһтан куркудан өстен итү.
7. Аллаһка чын күңелдән гыйбадәт кылу.
8. Аллаһка карата һәрвакыт тәрбияле, әдәпле булу, Аның исемен хөрмәт 

белән телгә алу.
Пәйгамбәребезгә (с.г.в.) карата булган вазыйфаларыбыз: 

Кешелекне караңгы бер дөньядан коткарып, якты бер дөнья тәкъдим 
иткән һәм безгә дөнья вә ахирәт бәхетенә илтүче юлны күрсәткән кеше - 
Пәйгамбәребез Мөхәммәдтер.

Безнең Пәйгамбәребез (с.г.в.)гә карата булган төрле вазыйфаларыбыз бар:
1. Мөхәммәднең пәйгамбәрлегенә ышану.
2. Пәйгамбәр аңлаткан дини мәсьәләләрнең дөреслеген һәм боларның 

Аллаһтан килгәнлеген кабул итү.
3. Пәйгамбәребезнең ялгыз бер милләткә генә түгел, бөтен кешелеккә 

пәйгамбәр буларак җибәрелгәнен кабул итү, аның әмер вә киңәш-
нәсыйхәтләрен өйрәнү, тыйганнарыннан тыелу.

4. Аның әхлагы белән яшәү.
3. Аның тормышын үзебезгә үрнәк итеп, аның сөннәте буенча яшәү.
6. Аллаһ вә Пәйгамбәрне үзебездән дә артык ярату һәм хөрмәт итү.
7. Пәйгамбәребез Мөхәммәд исемен искә алганнан соң түбәндәге сүзләр 

өстәп әйтергә кирәк: галәйһис-сәләм, яки “аңа Аллаһның сәламе булсын”, 
салләллаһү галәйһи вә сәлләм, яки “аңа Аллаһның бәрәкәте вә сәламе 
булсын”.

(“Ислам дине нигезләре”ннән)

Аллаһы Тәгалә Коръәни-Кәримдә әйтә: «Аллаһы Тәгалә мөэминнәргә 
үзләреннән пәйгамбәр күндереп зур нигъмәтләр бирде, пәйгамбәр мөэминнәргә 
Аллаһуның аятьләрен укыр, аларны мөшриклектән, бидәгать вә башка нәҗесләрдән 
пакълар, дәхи Коръәнне һәм шәригать хөкемнәрен өйрәтер, гәрчә алар Коръән иңмәс 
борын ачык адашуда булсалар да».

СОРАУ-ҖАВАП

НӘРСӘ • КАЙДА • НИЧЕК
Сорау. Әссәламүгаләйкүм! Сөннәттә төшенкелеккә бирелүдән дога бармы?
Җавап. Вәгаләйкүм әссәлам! Әйе, Коръәндә дә, сөннәттә дә борчылудан, 

сагыштан, күңелсезлектән, төшенкелеккә бирелүдән дога бар.
1. Аллаһумма инни әгүзү бикә минәл-һәмми вәл-хузни, вәл-гаҗзи вәл-кәсәли 

вәл-бухли вәл-җүбни, вәл-далги-д-дәйни вәл-гадәбәтир-риҗәәл. “Йә Раббым, 
Синнән тынычсызлыктан, сагыштан, көчсезлектән, ялкаулыктан, саранлыктан, 
куркаклыктан, әҗәт колы булудан һәм кешеләрнең кимсетүеннән саклавыңны 
сорыймын” (Бохари, 2893).

2. Аллаһумма лә сәхлә иллә мә җәгәлтәһү сәхлән, вә әнтә тәҗгәлүл хәзәнә изәә 
шинтә сәхлән “Йә Раббым, Син барлыкка китергәннән башка җиңеллек юк, һәм, 
теләсәң, Син сагышны җиңеләйтәсең” (Сахих Ибн Хиббән, № 974).

Башка догалар да бар. Коръәннән Юныс (галәйһиссәлам) догасын укырга 
мөмкин: “Синнән башка һичбер илаһ юк! Син (һәртөрле кимчелекләрдән ерак вә) 
пакь! Һичшиксез, мин (Синнән рөхсәтсез өммәтемне ташлап, һиҗрәт итеп, үземне 
куркынычка дучар иткәнем өчен үз-үзенә зарар иткән) залимнәрдән булдым!” 
(Әнбия, 87).

Сезнең догаларыгызның Аллаһка ирешүенә төп сәбәп – Ислам динендә нык 
булу, Аллаһ кушканнарны төгәл үтәргә тырышу, тыйганнарыннан тыелу һәм 
Пәйгамбәребезнең (с.г.в.) сөннәтен җиренә җиткереп башкару.

Төшенкелеккә бирелгән вакытта без медицина белгечләренә мөрәҗәгать итәргә 
дә киңәш итәбез, Коръән белән шифаландыручы белгечләр дә бар. Әмма исегездә 
тотыгыз, болар – тернәкләнүгә бер тышкы сәбәп кенә, ә тулы дәваны һәм шифаны 
бары Аллаһ кына бирүче.  Ә Аллаһ – яхшырак белүче!

(ТР МДН фәтваларыннан)

Камиллекнең чиге юклык
Җәзалый җанны.
Белмим инде, ничек кенә
Табасы аны?

Күз йоммадым бүген тыңлап
Төн үтенечен.
Мизгел янган шырпы – гомер
Мәңгелек өчен.

Аңны буган борчу белән
Аттырдым таңны…
Кай тарафта яши икән
Ирек Ватаны?

Тирәкләрдә дер калтырый
Куркынган кошлар.
Дөнья – Дәҗҗал оясымы? –
Тынмый сугышлар...

Җиргә төшкән кан шәүләсен
Капламый кышлар...
Кысылган да, иркенәйми
Салкын сулышлар.

Кешелекне зар сагалый,
Кайгы, югалту.
Без – сәфәрче, максатыбыз –
Аллаһка кайту...

&
Айрат Суфиянов

АЛЛАҺКА КАЙТУ

Коръәндәге «Әгъраф» сүрәсенең 26нчы аятендә: “Ий Адәм балалары! 
Без сезгә киемнәр яраттык, ул киемнәр гаурәтләрегезне каплар, янә мал 
яраттык һәм дә тәкъвалык киемен бирдек, ул тәкъвалык – саклану 
киеме хәерледер, ошбу зекер ителгән нәрсәләр Аллаһы Тәгаләнең 
галәмәтләре, шаять кешеләр вәгазьләнерләр”, – диелә. Казанның Әмәт 
бистәсе мәчете имам хатыйбы Равил хәзрәт БИКБАЕВ белән ислам 
динендә киенү әдәпләре турында сөйләштек.

– Динебездә киенүгә зур игътибар бирелә һәм иң беренче шарт – гаурәт 
күренмәскә тиеш.  Ир кешенең гаурәте кендегеннән алып тез астына хәтле, 
ә хатын-кызның, асылда, бөтен тәне гаурәт, аның йөзе һәм куллары гына 
ачык була ала. Икенче шарт – кием үтә күренмәле булырга һәм тәнгә 
сыланып торырга тиеш түгел. Өченчесе – киемне кем алдындадыр мактану, 
тәкәбберләнү максатыннан кияргә кирәкми. Пәйгамбәребезнең (с.г.в.) бер 
хәдисендә дә: “Исраф итүдән һәм масаю, тәкәбберләнүдән саклану шарты 
белән ашагыз, эчегез, һәм киенегез”, – диелә.  

– Мода дигән әйбер дә бар бит, аңа иярүгә дин ничек карый?
– Модага ияреп, шәригать кысаларыннан чыга икән, бу – тыела. Киенү 

әдәпләре үтәлсә, бер зыяны да юк.
– Мөселманнар өчен нинди төстәге кием кию хәерлерәк?
– Пәйгамбәребез (с.г.в.) ак төстәге киемгә өстенлек бирергә кушкан. 

Игътибар итсәгез, гарәп илләрендә ир-атлар гел ак төстәге кием киеп 
йөри. Безнең җирлектә дә ул хуплана. Әмма көндәлек тормышта гел ак 
киемнән генә йөреп бетереп булмый, һичьюгы бәйрәмнәрдә булса да кияргә 
тырышсак әйбәт булыр.  

– Яңа кием алгач, Аллаһы Тәгаләгә рәхмәт әйтергә кирәктер?
– Киемне кигәндә әлхәмдүлилләһ дип әйтү саваплы. Аның аерым догасы 

да бар: “Әлхәмдүлилләһи ләзи кәсәәниһәзә вә разәканиһи мин гайри һаулин 
минни вә лә куә” (“Мине шушы киемгә киендергән Аллаһы Раббыма 
сәналәр булсын. Мин бернинди көч куймаган әлеге нигъмәте өчен Аңа 
рәхмәтләремне белдерәм. Әлхәмдүллилләһи, Аллага шөкер!”).   

– Иске, киелмәгән киемнәрне нишләтергә була? Күп кеше чит 
кешегә бирергә шикләнә.

– Киярлек хәлдәгесен юып-чистартып, бер дә шикләнмичә мохтаҗларга 
бирергә була.

– Һәм ул сәдакадан китә аламы?
– Чиста, тузмаган, үзегезгә бирсәләр, сез дә чирканмыйча кия ала 

торган яхшы хәлдәге кием булса, әлбәттә, сәдакадан китә. Аллаһы Тәгалә 
Коръәндә: “Үзегез чирканып алган әйберне башкаларга бирмәгез”, – ди.

– Күпләр үлгән кешенең киемен кияргә курка. Ул киемнәрне кая 
куярга?

– Аларның хәзер инде мәеткә берни кагылышы да юк, курыкмыйча кия 
аласыз.  

– Кызыккан бер киемне сатып алу исраф билгесеме?

– Киелмичә җыелып ятса, өсте-өстенә алырга кирәкми, чөнки исраф 
кына булып ятачак.

– Хатын-кызга чалбар кию гөнаһмы?
– Тәнгә сыланып торган чалбарны кияргә ярамый. Иркен балаклы чалбар 

тыелмый.
– Мөселман хатын-кызлары өчен булган фитнес үзәкләрдә тәнне 

каплаган кием кию, яулык ябыну мәҗбүри түгелдер?
– Мәҗбүри түгел, әмма телефонга фотога төшерү, камерадагы язмаларны 

тарату куркынычы булмаска тиеш.
– Мөселман кызлары озын итәкле, озын җиңле күлмәк кия, 

әмма муеннары ачык кала. Муенны намаз укыганда гына капларга 
кирәкме?

– Муен һәрчак каплаулы булырга тиеш, чөнки ул гаурәт булып тора.
– Кап-кара төстәге хиҗаптан йөрүчеләр дә очрый бездә.
– Болай киенү рәвеше гарәпләрдән кергән. Читтән кергән әйбер барысы 

да начар дигән сүз түгел, әмма безнең җирлектә кара төстәге киемнән йөрү 
гадәте юк. Башка төстәге кием кию хәерлерәк.

– Ни өчен намаз укый торган кайбер ир-атларның чалбар балагы 
кыска була?

– Пәйгамәребезнең (с.г.в.) кайбер хәдисләрендә, тубыктан аска төшеп, 
җиргә тиям дип торган кием кию тәкәбберлек билгесе, диелә. Киемне 
тәкәбберлек күрсәтү максатыннан озынайтсаң, гөнаһлы буласың. Масаю 
нияте булмаса, ярый. Хәзерге чорда тубыктан озын кием кию гадәте 
тәкәбберлек билгесе булып тормый. Аның шулай икәнен күпләр белми дә, 
шуңа аларда масаю нияте дә юк, ин шәә Аллаһ.

– Яулык ябынмау зур гөнаһмы?
– Әлбәттә, зур гөнаһ.
– Мөселман кызларын, гарәп модасына иярәсез, безнең әбиләр болай 

төренеп йөрмәгән, дип шелтәлиләр. Алар хаклымы?
– Хиҗабтан йөргән кешене шелтәләргә кирәк түгел. Гарәпчә киенсә дә, 

ул иң мөһиме гаурәтен каплаган. Күпчелек кызлар ярымялангач йөргән, 
чәчләрен әллә нинди төсләргә буяп куйган вакытта бу шелтә урынлы түгел.  

– Аяк киемен уң яктан киеп, сул яктан салу дин буенча киләме, 
әллә әби-бабайлардан калган гадәтме?

– Пәйгамбәребез (с.г.в.) дә шулай эшләгән һәм ул аның сөннәте булып 
тора. Чалбарны кигәндә һәм салганда да шул тәртипне саклаган.

– Ни өчен ирләргә ефәк кием кию тыела?
– Пәйгамбәребезнең (с.г.в.): “Бу ике нәрсә (ефәк һәм алтын) минем өммәт 

ир-атларына тыелган”, – дигән хәдисе бар. Ә хатын-кызларга икесе дә 
рөхсәт ителә. Ә менә хайван, кеше сурәтләре төшкән киемне кию барыбызга 
да тыелган. Рәсүлебез, өйдә сурәт яки эт булса, анда фәрештәләр керми, 
дип әйткән.

Әңгәмәдәш – Дилбәр ГАРИФУЛЛИНА (“Шәһри Казан”)

ГАМЬЛЕ ӘҢГӘМӘ КИЕНҮ ӘДӘПЛӘРЕ

Фәйрүзә МӨСЛИМОВА

       
ТАТАР ӘЛИФБАСЫ

Улак ясадык чишмәгә,
Челтерәп ага суы.
Зәңгәр чиләгемне куйдым,
Шундук мөлдерәп тулды.

Су алабыз җирдән, күктән,
Яши дөнья шуңа да.
Иртә-кичен барысы өчен
Шөкер итик Аллага

Балалар өчен

ИШЕКЛӘР ЯБЫК ТҮГЕЛ
Бервакыт Хәсән әл-Бәсри янына бик өлкән яшьтәге бер карт килә дә:
- Мин тәүбә итү һәм туры юлга кире кайту нияте белән килдем. Миңа 

шушы туры юлны күрсәтсәң иде! – дип әйтә.
Бу кешегә инде 90 яшь булуын белгәч, Хәсән әл-Бәсри аңа:
- Бабай, син соңга калучыга охшагансың... – дип җавап бирә.
Бабай исә аңа болай ди:
- Кояш көнбатыш ягыннан әле чыкмаган һәм тәүбә ишекләре әле 

ябылмаган. Мин синең янга өмет белән килдем. Әллә мин ялгыштыммы, 
һәм инде бернигә дә өметләнә алмыйммы?

Бу сүзләрне ишетүгә остаз бик каушый һәм дулкынланып әйтә:
- Юк, юк! Син хаклы һәм өметеңне югалтмау бик дөрес. Дөрестән 

дә, Кыямәт көне килеп җитүен раслый торган галәмәт, ягъни кояшның 
көнбатыштан чыгуы, әле күренмәде, шулай булгач, тәүбә ишекләре дә әле 
ябылмаган. Зинһар, гөнаһларыбызның ярлыкавын бергәләп сорыйк! Бәлки, 

синең җуелмаган өметеңә хөрмәт йөзеннән минем тәүбәм дә кабул ителер...
Әлеге кыйссадан без шундый нәтиҗә ясый алабыз: кеше нинди яшьтә булуына карамастан, гафу ителәчәгенә 

өметне югалтмыйча, мөмкин кадәр тизрәк тәүбә итәргә һәм гөнаһлары кичерелүен сорап, Аллаһка мөрәҗәгать итәргә 
тиеш. Без әлегә бу дөньяда яшәүчеләр икән, димәк, безнең тәүбәгә килеп җәһәннәм утыннан котылырга мөмкинлек 
әле бар. Чөнки кояш көнбатыштан чыкмаган һәм тәүбә ишекләре әле ябылмаган...

Ришат КУРАМШИН әзерләде

АЛЛАҺНЫҢ 99 ИСЕМЕН ЗЕКЕР 
ИТҮНЕҢ ФАЗЫЙЛӘТЛӘРЕ

Йәә Бәәри – Бәәри исеме авырлыксыз бөтен нәрсәне 
барлыкка китерүче дигән мәгънәне үз эченә алган. Әлеге 
исемне күп укырга тырышкан кешенең даны артыр. Балага уза 
алмаган хатын, 7 көн ураза тотып, авыз ачканда йәә хаалик, 
йәә бәәри, йәә мусаүүир исемнәрен һәрберсен 21 тапкыр укып, 
суга өреп, шушы су белән авыз ачса, Аллаһның рәхмәте белән 
балага узар.

Йәә Мусаүүир – Мусаүүир исеме бөтен барлыкларга 
сурәт бирүче дигән мәгънәне үз эченә алган. Әлеге исемне 
күп укыган кешенең күңеленә сөенеч бирә торган уйлар һәм 
уңыш бирә торган фикерләр җәлеп ителер. әлеге исемне 100 
тапкыр укып эшен башлаган кешенең эше матур һәм җиңел 
булыр.. Шулай ук, әлеге исемне балага уза алмаган һәм гаилә 
кормаган парларга күп укырга киңәш ителә.

Йәә Гаффәәр – Гаффәәр исеме ярлыкаучы дигән мәгънәне 
үз эченә алган. Әлеге исемне көненә 100 тапкыр укып 
Аллаһтан гафу сораган кешенең гөнаһлары гафу ителер һәм 
әлеге кешенең күңеленә бертөрле тынычлык хисләре иңәр.

Саулыгым-байлыгым

КАРБЫЗ-КАВЫН
Кыш җиткәнче, карбызны 

да, кавынны да рәхәтләнеп 
ашап калырга кирәк. Алар 
тимер, фосфор, магний, фо-
лий кислотасы, калийга бай. 
Карбыз яхшы гына сидек ку-
дыргыч, кавын эчне йомшар-
ту үзлегенә ия. Карбызда кан 
тамырларын атеросклероздан 
саклый торган ликопин күп. 
Шуңа бик шәп антиоксидант 

булып тора һәм күзнең яхшы күрүен сакларга ярдәм итә, онко-
протектор буларак файдалы, ирләрнең простата бизен саклый, 
барьер иммунитетын ныгытуга булыша. Карбызда цитруллин 
аминокислотасы да бар, ул йөрәк һәм кан тамырларына файдалы. 
Кавында С витамины  карбызга караганда 4 тапкырга күбрәк. Ка-
вын ашаганнан соң кешедә бәхет гормоны – серотонин эшкәрте-
леп чыга башлый. Ә бу исә депрессиягә бирешмәү өчен бер сәбәп 
була ала. Бер киңәш: карбыз белән кавынны иртәнге яки төшке 
аштан соң ашау хәерлерәк. 

Колак салсаң, үкенмәссең

* Аллаһны һәм хаклык белән иңгәнне искә алудан 
мөэминнәрнең күңелләре йомшарачак бер заман 
килмәдемени һаман?

(“Әл-Хәдид”, 57:16)
* Аллаһны зекер кылу мөһимрәк тагын да.

(“Гәнкәбут”, 29:45)
* Аллаһны зекер итүдән генә күңелләр 

тынычлыкка ирешер.

(“Рәгыд”, 13:28)
* Мине зекер итегез: Мин сезне хәтерләрмен. 

Миңа шөкер итегез: сез рәхмәтсез булмагыз.

(“Әл-Бәкара”, 2:152)
* Аллаһтан гафу телә, Аллаһ бит дөрестән дә, 

Гафурдыр, Рәхимледер.

(“Нисә”, 4:106)
* ...Раббыңны мактап тәсбихеңне кыл инде, 

Аннан ярлыкау телә. Әлбәттә, тәүбәләрне Ул күпләп 
кабул итә.

(“Насыр”, 110:3)


